
2020 йил 04 июль куни соат 13.00 да Тошкент давлат иқтисодиёт университети биносида жорий йилда олий таълим муассасаларининг бакалавриатига кириш тест синовларини пандемия шароитидан келиб чиққан ҳолда ташкил этиш, қўйилаётган талаблар, ўзгаришларга бағишланган брифинг ўтказилди. Брифинг бош вазир ўринбосари Б.А.Мусаев раҳбарлигида ўтди ва Олий ва ўрта махсус таълим вазири И.Мажидов, Давлат тест маркази директори М.Каримов, Халқ таълими вазири Ш.Шерматов, Санитария-эпидемиологик осойишталик агентлиги директори Б.Юсупалиев, шунингдек, олий таълим муассасалари ректорлари қатнашдилар. Брифингда иштирок этган оммавий ахборот воситалари вакиллари, блогерларга Давлат тест марказининг қуйидаги маълумотлари тақдим этилди:
Олий таълим муассасаларига қабул жараёнини янада уюшқоқлик билан, шаффоф, адолатли ва санитария-гигиена талабларига қатъий риоя қилган ҳолда ўтказиш юзасидан қатор тадбирлар белгиланди.

Маълумки, Олий таълим тизимини 2030 йилгача ривожлантириш Концепциясига мувофиқ, жорий йилда битирувчиларнинг 25 фоизидан ортиғини олий таълим билан қамраб олиш режалаштирилмоқда. 

2020 йилда олий таълим муассасаларига ўқишга кириш учун 1 млн 270 мингдан зиёд абитуриентларнинг ҳужжат топшириши кутилмоқда.

Бу йил битирувчилар карантин чекловлари шароитида ўқув йилини онлайн дарслар билан тугатди. Бу эса, ўз навбатида ўқув дастурларини ўзлаштиришига ўз таъсирини кўрсатади.

Эслатиш керакки, Президентимиз ҳузурида 2020 йил 30 апрель куни ўтказилган йиғилишда 2020/2021 ўқув йили учун қабул жараёнини ташкил этиш юзасидан қатор топшириқлар берилган эди. 

Мазкур топшириқлар ижросини сифатли таъминлаш мақсадида қабул жараёнини санитария талаблари доирасида ўтказиш ҳамда кириш имтиҳонларини соддалаштириш юзасидан тегишли вазифалар белгилаб олинди.
Жорий йил олий таълим муассасаларининг бакалавриат таълим йўналишларига қабул жараёнлари бўйича М.Каримов қуйидаги тадбирлар амалга оширилишини қайд этиб ўтди:

Биринчидан, абитуриентларни рўйхатдан ўтказиш ўтган йили Давлат хизматлари марказлари, Ягона интерактив давлат хизматлари портали, Олий таълим муассасалари қабул комиссиялари томонидан амалга оширилган эди. Жорий йилда шулар ва Давлат тест марказининг аbitur.dtm.uz дастури орқали онлайн режимда абитуриентнинг мобиль телефони ёрдамида уйидан чиқмаган ҳолда рўйхатдан ўтиши таъминланади. Бу тизим бугунги кунда абитуриентларнинг кўникма ҳосил қилишлари, машқ қилиб туришлари учун очиб қўйилган, тест режимида ишламоқда. abitur.dtm.uz дастури билан ишлаш, рўйхатдан ўтиш тартиби бўйича Йўриқнома сайтда жойлаштирилган.
Иккинчидан, 2020/2021 ўқув йили қабулида кириш тест синовлари ўтказиладиган 64 та бино танлаб олинди. Уларда ҳар бир абитуриентга камида 3 м2 жой ажратилмоқда. 
Бундан ташқари, тест синовлари ўтказиладиган биноларда санитария-гигиена талаблари, нормаларига мувофиқ абитуриентлар имтиҳон ўтказиладиган бинога тиббий ниқоб ва резина қўлқопда, ҳарорати текшириб киритилади, биноларни дезинфекциялаш ишлари олиб борилади ва ижтимоий масофани сақлашга қатъий амал қилинади.
Учинчидан, жорий ўқув йили қабулида тест синовлари белгиланганидек бешта фандан эмас, баклавриат таълим йўналишларига мос бўлган иккита фандан ўтказилади ва тест топшириқларидаги қийинчилик даражаси юқори бўлган топшириқлар сони қисқартирилади. Аввалги йилларда ҳар бир вариант учун 6 тадан энг осон савол берилган бўлса. Бу уларнинг сони ўртача 10 га кўпайтирилади.
Ҳозирда абитуриентларнинг мантиқий фикрлашини ривожлантириш мақсадида матнли тестлар, яъни матн устида ишлаш билан боғлиқ бўлган тест топшириқлари тузилмоқда.

Она тили (ўзбек, рус, қорақалпоқ) ва адабиёт фанидан мустақил ўқиш учун тавсия қилинган бадиий асарлардан тест топшириқлари сони кўпайтирилади. 

Буларда матнли тест топшириқларида матн таркибидаги сўзларнинг тўғри қўлланганлигини ва гапларнинг тўғри шакллантирилганлигини аниқлаш, матндаги сўзларнинг маъноларини топиш ва матннинг асосий мазмунини тушуниш талаб этилади.

Кимё фанидан назарий тест топшириқлар сони оширилади ва лаборатория ишларига оид тест топшириқлари тузилмоқда.

Физика фанидан ҳам назарий тест топшириқлар сони оширилади, шунингдек, абитуриентларга қулайлик яратиш мақсадида “Доимий физик катталиклар жадвали” ишлаб чиқилди ва у “Кимёвий элементлар даврий системаси” каби тест синови топшириш жараёнида абитуриентларга тақдим этилади.

Тўртинчидан, бакалавриат таълим йўналишларига мос бўлган иккита фаннинг ҳар бирига 30 тадан жами 60 та тест топшириғи берилади.
Биринчи фандан тўғри деб топилган ҳар бир тест топшириғига 3,2 баллдан жами 96 балл, иккинчи фандан тўғри деб топилган ҳар бир тест топшириғига 3,1 баллдан, жами 93 балл берилади. Абитуриентларнинг умумий тўплаш мумкин бўлган энг юқори балл 189 баллни ташкил этади.
Бешинчидан, абитуриентлар учун мавзули роликлар ишлаб чиқилади. Бунда, телевидение ва ижтимоий тармоқлар орқали тест синовлари қандай бошланиши, тегишли ҳужжатлар қандай тўлдирилиши бўйича жараёнлар батафсил ёритиб берилади. Шунингдек, ҳар бир тест синови ўтказиладиган фан бўйича ҳам роликлар намойиш этиб борилади.
Олтинчидан, пандемия шароитида жамоатчиликнинг бир жойга тўпланишини олдини олиш мақсадида барча бинолардаги тест синовларини test2020.uz сайти орқали онлайн кузатиб бориш имконияти яратилади.
Еттинчидан, олий таълим муассасалари бакалавриат таълим йўналишлари, тиллар кесимида қабул кўрсаткичлари ва тест топшириладиган фанлар мажмуаси Давлат тест маркази (www.dtm.uz), Олий ва ўрта махсус таълим вазирлиги (www.edu.uz) ҳамда муайян олий таълим муассасаларининг веб-сайтларида эълон қилинади.

